
顏子之故居所謂陋巷者，有井存焉，而不在顏氏久矣。

膠西太守孔君宗翰始得其地，浚治其井，作亭於其上，命之曰顏樂。

昔夫子以簞食瓢飲賢顏子，而韓子乃以為哲人之細事，何哉？蘇子曰：古之觀人也，必

於其小者觀之，其大者容有偽焉。

人能碎千金之璧，不能無失聲於破釜；能搏猛虎，不能無變色於蜂蠆。

孰知簞食瓢飲之為哲人之大事乎？乃作《顏樂亭詩》以遺孔君，正韓子之說，且以自警

雲。

天生烝民，為之鼻口。

美者可嚼，芬者可嗅。

美必有惡，芬必有臭。

我無天遊，六鑿交鬥。

鶩而不返，跬步商受。

偉哉先師，安此微陋。

孟賁股栗，虎豹卻走。

眇然其身，中亦何有。

我求至樂，千載無偶。

執瓢從之，忽焉在後。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

